
Sfilâ do tûtto a grand'armâ selvaggia

Guacanagari e ô gran Marin zeneise

A so riûnivan fra-ô villaggio e a spiaggia:

E per mette ô spavento co-e sorpreise

(Piggiandoa a-e spalle) quella fea marmaggia,

E incoraggî chi stava in scë difeise,

Formavan due armæ pe quella guæra

Tremenda, uña de mâ, l'atra de tæra.

L'armâ de tæra verso uña foresta

Vixin a Montecristo a s'avanzava:

In çinque squaddre a l'ëa divisa questa:

Guacanagari ä primma ô comandava;

L'ëa da squaddra segonda Alonzo ä testa:

A terza sotto i ordini a marciava

De Diego, e in zù vegniva con Fernando

A quarta e a l'obbediva a-ô so comando.

De donne a squaddra quinta a l'ëa composta,

A quæ contro Matima e a so milizia

Scandalosa l'Eroe ô formava a posta,

Con prûdenza ammirabile e perizia

E strategica nêuva contrapposta

De Maboia ä diabolica malizia:

Ean, comme e so nemighe, queste armæ

De lançe cûrte, lisce e ben affiæ.

Ma aveivan aia ciù marziale e ardia

E non aveivan frasche da sguandriña.

Idia da-ô mâ sofferto zà guaria,

E l'onesta e virtuosa Cataliña

E guiddavan ne-a marcia in compagnia;

E tûtte dôe co-a tûrba femminiña

Per ëse mosso a tempo e a l'occaxion

D'Alonzo ëan misse sotto a direzion.

